
MAPHUNZIRO OZAMA A OPHUNZIRA

PHUNZIRO LOYAMBA

UFUMU

MUTU WA BAIBULO

Waphunzira kale kuti palibe njira yakudziwa Baibulo lonse.  Choncho, nthawi ili yonse umawerenga Baibulo, pali zambiri zimene Mulungu amafuna kukuphuzitsa iwe.  Ndimayembekeza kuti kufikira nthawi yino m’moyo wako wachiKristu, wapeza chofunikira cha kuwerenga Baibulo lako tsiku lili lonse.  Ukamawerenga Baibulo lonselo, uyenera kuona kuti muli mutu umodzi wofunikira kwambiri m’kati mwake.  Kuyambirira m’buku la Genesis kufikira buku la Chibvumbulutso, ungawerenge za ufumu.  Tinganene kuti kuchokera ku chiyambi cha nthawi, anthu onse analikulabadira chinthu chimodzi.  Onse amafuna kudziwa akulamulira maiko a dziko lapansi ndi ndani.  Mu phunziro lino, tifuna kuona Baibulo limanena chiyani za zinthu zimene Mulungu amanena za ufumu.
MAUFUMU AWIRI

Mu Baibulo, muli maufumu awiri otchulidwa.  Maufumu awiriwa ndi ufumu wakumwamba ndi ufumu wa Mulungu.  Baibulo limati mu Mateyu 4:17, “Kuyambira pamenepo Yesu anayamba kulalikira, ndi kunena, Tembenukani mitima, pakuti Ufumu wa Kumwamba wayandikira.”  Komanso mu Marko 1:15, “Nanena, Nthawi yakwanira, ndipo Ufumu wa Mulungu wayandikira; tembenukani mtima, khulupirirani uthenga wabwino.”  Ngati uonetsetsa nkhanizo, uona kuti Yesu ananena zimenezo pa nthawi imodzi, pachiyambi pa utumiki wake.  Ngakhale mauwo ndi ofanana, ndi chofunikira choti ukumbukire kuti mauwo sali achimodzimodzi (chosiyana chilimo). 
ZOSIYANA PAKATI MAUFUMU AWIRIWO

Ufumu wakuwamba ndi wathupi, wapadziko lapansi umene ungaone.  Ufumu wa Mulungu ndi wosiyana.  Ufumu wa Mulungu ndi ufumu wauzimu umene sungaone.  Poyambira, ona chimene Baibulo limati mu Mateyu 11:12 za ufumu wakumwamba.  Ndimeyo imati, “Ndipo kuyambira masiku a Yohane Mbatizi, kufikira tsopano lino, Ufumu wa Kumwamba uli wokangamizidwa, ndipo okangamirawo aukwatula ndi mphamvu.”  Anthu ambiri  mu dziko lapansi lero amaphunzitsa kuti ufumu wa kumwamba ndi malo amene Mulungu amakhalamo, amene tadziwa ngati kumwamba.  Kumwamba ndi ufumu wakumwamba ndi malo osiyana kwambiri zedi.  Zindikira ndime wangowerenga.  Analembapo kuti okangamira angakwatule ufumu wa kumwamba ndi mphamvu.  Ngati ufumu wa kumwamba uli umodzi ndi kumwamba, ndi kuti asirikali okhala ndi mfuti ndi zida zakumenyera angakangamize kumwamba ndipo angakwatulire Mulungu kumwamba!  Ganizolo ndi lopusa kwambiri!!!  Ufumu wakumwamba ndi dziko kapena malo ali onse a padziko lapansi amene ali ndi munthu wolamulirapo ngati mfumu.  
Timatcha ufumuwo “ufumu wakumwamba” chifukwa cha Danieli 7:27.  Danieli analemba, “Ndipo ufumu, ndi ulamuliro, ndi ukulu wa maufumu, pansi pa thambo lonse, zidzapatsidwa kwa anthu a opatulika a Wam’mwambamwamba; ufumu wace ndiwo ufumu wosatha, ndi maiko onse adzamtumikira ndi kummvera.”  Baibulo limati mu Chizungu kuti ufumuwo uli pansi pa kumwamba konse…choncho, ufumu wakumwamba ndi wopezeka PANSI PA KUMWAMBA…ndi dziko lapansi.  Chifukwa chake, timatcha ufumuwu “ufumu wakumwamba”. 
Ufumu wa Mulungu, monga ndanena kale, ndi wosiyana kwambiri ndi ufumu wakumwamba.  Ufumu wa Mulungu ndi ufumu wauzimu umene sungaoneke.  Yesu anati mu Luka 17:20-21, “Ndipo pamene Afarisi anamfunsa Iye, kuti Ufumu wa Mulungu ukudza liti, anawayankha, nati, Ufumu wa Mulungu sukudza ndi maonekedwe; ndipo sadzanena, Taonani uwu, kapena uwo! Pakuti, taonani, Ufumu wa Mulungu uli m’kati mwa inu.”  Ufumu wa Mulungu uyenera kukhala wauzimu chifukwa Mulungu ndiye Mzimu (Yohane 4:24).  Pali chofanana chomveka pakati pa ufumu wa Mulungu ndi Mzimu Woyera.  Ungaone chimenecho mu Mateyu 12:28, umati, “Koma ngati Ine ndimaturutsa ziwanda ndi mphamvu yace ya Mzimu wa Mulungu, pomwepo Ufumu wa Mulungu unafika pa inu.”  Monga m’mene Mzimu Woyera sangaonekere, chimodzimodzi sungaone ufumu wa Mulungu.
Ukaika chikhulupiriro chako mwa Yesu Kristu kuti upulumutsidwe, unalandira Mzimu Woyera.  Baibulo limati tsopano ndiwe kachisi wa Mulungu chifukwa Mzimu wa Mulungu amakhala mwa iwe (1 Akorinto 3:16).  Kumbukira, Yesu anati ufumu wa Mulungu umakhala mwa iwe.  Tsopano, taonani mau a Paulo mu Aroma 14:17.  Paulo analemba, “Pakuti ufumu wa Mulungu sukhala chakudya ndi chakumwa, koma chilungamo, ndi mtendere, ndi chimwemwe mwa Mzimu Woyera.”  Zindikira kuti Paulo anati ufumu wa Mulungu suli zinthu zathupi monga chakudya ndi chakumwa, komano ufumuwu umakhudza zinthu zauzimu zonga chilungamo, mtendere, ndi chimwemwe…zimene sungazione!  Zauzimuzo zimachitika chifukwa cha Mzimu Woyera wokhala mwa thupi lako.  Potero wina akalandira Mzimu Woyera, alandiranso mu nthawi yomweyo ufumu wauzimu ndi wosaoneka wa Mulungu.  
Mungapeze chitsimikizo chomveka mu chilengedwe choti maufumu awiriwo ndi osiyana.  Kodi analenga kumwamba ndi ndani?  Mlengi ndiye Mulungu, palibe chikaiko.  Ichichi chimatanthauza kuti pali chosiyana pakati pa Mulungu ndi kumwamba.  Kodi wina anganene bwanji ufumu wakumwamba ndi wa Mulungu ndi chimodzimodzi ngati kumwamba ndi Mulungu ndi zosiyana?  Monga m’mene mlaliki wokalamba ananena kale kale, “Umadziwa maufumuwo ndi osiyana chifukwa timalemba awiriwo mosiyana!”  
Tisanapitire mu phunziro lino, ndikufuna kupereka mafotokozedwe omveka a mafumu awiriwo.  Ufumu wakumwamba ndi ufumu wapadziko wokhala ndi munthu ngati mfumu amene akuchita chifuniro cha Mulungu.  Zindikira zimene Yesu anati za ufumu wakumwamba mu Mateyu 6:10.  Yesu anati pomwepo, “Ufumu wanu udze.  Kufuna kwanu kucitidwe, monga Kumwamba comweco pansi pano.”  Mu zaka chikwi zimene Yesu adzalamulira dziko lapansi, Mulungu adzakhazikitsa ufumu wakumwamba pa dziko lapansi.  Kenaka, Yesu Kristu adzakhala Mfumu wa dziko lonse lapansi ndipo chifuniro cha Mulungu chidzachitidwa pa dziko monga m’mene chimachitidwa kumwamba tsopano.  Ufumu wa Mulungu ndi ufumu wauzimu wopezeka pamene Mulungu amalamulira m’mtima wa munthu mwa chilungamo.  Baibulo limati mu Mateyu 6:33, “Koma muthange mwafuna Ufumu wace (mu Chizungu, Baibulo limati ufumu wa Mulungu) ndi chilungamo chace, ndipo zonse zimenezo zidzaonjezedwa kwa inu.”  Njira yokhayo yakulandira chilungamo cha Mulungu ndi kulandira Mzimu Woyera.  Wawerenga kale mu Aroma 14:17 kuti, “Pakuti ufumu wa Mulungu uli…chilungamo, mtendere, ndi chimwemwe mwa Mzimu Woyera.”  Ufumu wa Mulungu ukalowa mwa wina, kenaka Mulungu akhoza kulamulira m’mtima mwake.  Mwachitsanzo, Paulo anati mu Aroma 5:21, “Kuti, monga uchimo unachita ufumu muimfa, chomwechonso chisomo chikachite ufumu mwa chilungamo, kufikira moyo wosatha mwa Yesu Kristu Ambuye wathu.”
MBIRI YA MAUFUMU AWIRIWO

MAUFUMUWO OTAYIKA

Pachiyambi pa nthawi, tadziwa kuti Mulungu adalenga kumwamba ndi dziko lapansi ndipo anaika munthu pa chilengedwe chake.  Mu Genesis 1:28, Mulungu anauza Adamu ndi Heva, “Mubalane, muchuruke, mudzaze dziko lapansi, muligonjetse: mulamulire pa nsomba za m’nyanja, ndi pa mbalame za m’mlengamlenga, ndi pa zamoyo zonse zokukwawa pa dziko lapansi.”  Mulungu anapereka ulamuliro wonse kwa Adamu kuti alamulire zonse za pa dziko lapansi.  Choncho, tinganene kuti Adamu anali “mfumu” ya pa chilengedwe chonse cha Mulungu pa nthawi imeneyo.  Adamu anali mfumu yoyamba ya pa ufumu wakumwamba.  Anali munthu wathupi wopezeka pa dziko lapansi amene anachita chifuniro cha Mulungu.
Adamu sanalandire ufumu wakumwamba wokha basi mu nthawi yoyambayo.  Pamene Mulungu analenga Adamu, Baibulo limati analengedwa mu chifanizo ndi chithunzithunzi cha Mulungu (Genesis 1:26).  Ukumbukire kuchokera ku maphunziro oyamba athu kuti Adamu analengedwa ndi mbali zitatu monga mwa chifanizo cha Mulungu (iyenso ali ndi mbali zitatu).  Komanso Adamu analengedwa ndi chilungamo changwiro chopanda tchimo limodzi, monga Mulungu!  Chifukwa Adamu analengedwa ndi chilungamo chomwecho monga Mulungu ali nacho, popanda uchimo umodzi, kukutanthauza kuti  Adamu analinso ndi ufumu wa Mulungu.
Mdierekezi, kuchokera ku nthawi imene anataya ntchito yoyamba yake yapamwamba pa mpando wachifumu wa Mulungu (Ezekieli 28:14), analikufuna kutenga malo a Mulungu ngati mfumu ya chilengedwe chonse.  Mdierekezi anachita nsanje chifukwa cha ulamuliro wa Mulungu ndipo anafuna kukhala ndi ulemerero umene Mulungu amalandira (Yesaya 14:13-14, 2 Atesalonika 2:4).  Pamene Mulungu analenga munthu ndipo anamupanga iyeyo kukhala mfumu ya pachilengedwe chake, ichichi chinapitiliza nsanje yopezeka mu mtima wa mdierekezi.  Chochitika chimenecho chinali chipongwe cha pa mdierekezi.  Satana anali cholengedwa chokongola kwambiri cha zonse zimene Mulungu anazilenga (Ezekieli 28:12-15), koma kukhala ndi munthu wolengedwa kuchokera ku pfumbi kulamulira dziko lonse lapansi kunali khofi pa nkhope ya Satana.
Tikawerengabe maBaibulo athu, timafikika Genesis 3.  Mu mutu umenewo, timapeza kuti mdierekezi anasokeretsa Heva kuti anadya chipatso cha mtengo wakudziwitsa zabwino ndi zoipa.  Kenaka, Adamu anadyanso chipatsocho.  Imeneyo inali nthawi yoyamba ya kwa Adamu kusamvera Mulungu.  Momveka, chifukwa anachimwa, Adamu analibe chilungamo changwiro, tsono kutanthauza kuti anataya ufumu wa Mulungu.  Ndiponso, imeneyo inayenera kukhala nthawi imene anataya ufumu wakumwamba ndipo mdierekeza anatenga ulamuliro wa pa maufumu a dziko lapansi.  Mdierekezi anapeza njira yakukwaniritsa chilakolako chake chakukhala ndi ulamuliro, mphamvu, ndi kupembedza.  Mdierekezi anakangamira mfumu ya ufumu wakumwamba (Adamu) ndipo anambera ufumu wake.  Kuchokera ku nthawi imeneyo, maufumu a dziko lapansi anali pansi pa ulamuliro wa mdierekezi.  Chimenechi ndi chifukwa chake Satana ananena mu Luka 4:5-6, “Ndipo m’mene anamtsogolera anakwera naye, namuonetsa Iye maufumu onse a dziko lokhalamo anthu, m’kamphindi kakang’ono.  Ndipo mdierekezi anati kwa Iye, Ine ndidzapatsa Inu ulamuliro wonse umenewu ndi ulemerero wawo; chifukwa unaperekedwa kwa ine; ndipo ndiupatsa kwa iye amene ndifuna.”  Chifukwa chakenso, ungapeze mdierekezi wotchedwa, “mulungu wa nthawi yino ya pansi pano” mu 2 Akorinto 4:4.
CHIPANGANO CHAKALE

Ufumu wa Mulungu utatayika mu munda wa Edene, sunapezekenso kufikira nthawi imene Yesu Kristu anabwera ku dziko lapansi.  Tsopano, anthu onse amalengedwa mu chifanizo ndi chithunzithunzi cha Adamu, koma OSATI mu chifanizo cha Mulungu (Genesis 5:3).  Choncho, panalibe m’modzi mu Chipangano Chakale wokhoza kukhala ndi chilungamo cha Mulungu, chifukwa ali yense wopangidwa ndi chibadwidwe cha uchimo mu thupi lake.
Pa nthawi ya Genesis 3, ufumu wa kumwamba unakhudza dziko lonse lapansi.  Unaperekedwa kwa mdierekezi ndipo analikapereka maufumuwo kwa iye amene amafuna (Luka 4:6).  Pa nthawi yakale, ufumuwo unatchedwa “ufumu wakumwamba” koma utaperekedwa kwa mdierekezi, ufumuwo unasinthika.  Utaperekedwa kwa mdierekezi, ufumu umodziwo unasanduka “maufumu a dziko lapansi” kapena “maufumu a amitundu”.  M’malo mwa kukhala ndi munthu m’modzi ngati mfumu yakuchita chifuniro cha Mulungu, maiko amenewo anaperekedwa kwa anthu osiyana-siyana sakuchita kufuna kwa Mulungu.  Ufumu wakumwamba unabisika mpaka nthawi ya Mose.
Mu Genesis 17:4-8, Mulungu analonjeza Abrahamu kuti kutsogolo adzakhala atate wa khamu la mitundu ndipo mafumu ambiri adzaturuka mwa iye (vs.6).  Mulungu analonjeza mbeu za Abrahamu, mwa Isake, kuti zidzakhala ndi dziko la Kanani kufikira nthawi zonse.  Koma chofunikira kwambiri, Mulungu anati za mbeu zake zoti, “ndidzakhala Mulungu wawo.” (vs.8).  Chinasonyeza kuti dziko la Israyeli likakhala ufumu wa padziko lapansi pansi pa ulamuliro wa Mulungu Wamwambamwamba.  Mu ndime zimenezi, zonse zilipo zoti ufumu wakumwamba ungapezeke.  Dziko linalonjezedwa, mafumu analonjezedwa, ndiponso Mulungu analonjeza kuti adzakhala Mulungu wawo.  Mulungu anauzanso Abrahamu kuti ana ake adzakhala akapolo mu dziko lachilendo kufikira zaka 400, kenaka adzaturutsidwa (Genesis 15:13-14).  Chitachitika zimenezi, tingafikire nthawi ya Mose, nthawi imene Mulungu anakwaniritsa malonjezero ake kwa Abrahamu.
Mose atabwera mu buku la Eksodo, Mulungu anakwaniritsa lonjezo lake la kwa Abrahamu.  Mose anauzidwa kuti atsogolere anthu a Mulungu, Israyeli, kuti aturuke mu Aigupto.  Mulungu ataturutsa Israyeli mu ukapolo wawo, anabweretsa iwo ku malo otchedwa phiri la Sinai.  Mu Eksodo 19:4-6 timapeza mau amene Mose anauzidwa kupereka kwa anthu a Israyeli.  Mulungu anati komweko, “Inu munaona chimene ndinachitira Aaigupto; ndi kuti ndanyamula inu monga pa mapiko a mphungu, ndi kubwera nanu kwa Ine ndekha.  Ndipo tsopano, ngati mudzamvera mau anga ndithu, ndi kusunga chipangano changa, ndidzakuyesani chuma changa cha padera koposa mitundu yonse ya anthu; pakuti dziko lonse lapansi ndi langa; ndipo ndidzakuyesani ufumu wanga wa ansembe, ndi mtundu wopatulika.  Awa ndi mau amene ukalankhule ndi ana a Israyeli.”  Tsopano Mulungu akukwaniritsa lonjezo lake la kwa Abrahamu lopangidwa mu Genesis 17.  Mulungu anali pafupi ndi kubweretsa anthu a Israyeli ku dziko lolonjezedwa.  Ngati anthu osankhidwa a Mulungu, amakhala Mulungu wawo ndipo amakhala anthu ake.  Chifuniro cha Mulungu chiyenera kuchitidwa mu mbali imeneyo ya dziko lapansi, malo a Kanani (lero ndi dziko la Israyeli).  Chikutanthauza kuti pakhala ufumu wapadziko ndi mfumu yathupi (Mose-Deuteronomo 33:5), ikuchita zimene Mulungu amaiuza kuchita.  Kumbukira, pamene Adamu analengedwa, anapatsidwa dziko lonse lapansi kuti alamulirepo ngati ufumu wakumwamba.  Mu nthawi imeneyo, Mulungu akupereka mwayi wa kwa anthu a Israyeli kuti akhale ndi ufumu wakumwamba.  Pa nthawi imeneyo yokha basi, ufumu wakumwamba sukhudza dziko lonse lapansi, koma dziko lokha lopatsidwa ndi Mulungu kwa anthu amenewo.  Pamene Israyeli anachita zonse zimene Mulungu anawauza, pomwepo ufumu wakumwamba unapezeka mu Israyeli.  Mwatsoka, Israyeli sanamvere malamulo a Mulungu nthawi zonse.  Chifukwa chake, ufumu wapadziko, wathupi, wakumwamba unakangamizidwa.  
UFUMU WAKUMWAMBA UNAKANGAMIZIDWA

Mulungu ananena momveka mu Deuteronomo 28 ndi Levitiko 26 kuti ngati Israyeli akadamveka malamulo ndi chifuniro za Mulungu, ndiye adzadalitsidwa mu njira ili yonse ndipo adzaloledwa kusunga ufumu wapadziko wawo.  Ngati sakadamvera Mulungu, ndi kuti Mulungu adzalanga iwo.  M’malo mwa madalitso, akadalandira matemberero.  Mulungu akadapereka iwo mu manja a adani awo ndipo akadataya ufumu wawo, ufumu wakumwambawo.  Mwatsoka, Israyeli anasankha kusamvera Mulungu ndipo kufikira mapeto a Chipangano Chakale, timawerenga za ufumu wakumwamba umakangamizidwa.  Nthawi zina, munthu ananyamuka amene anakonda Mulungu ndipo anatsogolera anthuwo mu kuunika kwa mau a Mulungu.  Mu nthawi zimenezo Mulungu anadalitsa ndi kukhazikitsa dziko la Israyeli.  Koma, zaka zochepa zitapita, mtsogoleri woipa anakhala mfumu, ndipo Mulungu anabweretsa mfumu yamitundu yoti ilange Israyeli.
Tikamaliza buku la 2 Mbiri, timaona kuti Mulungu anatopa ndi machitidwe a Israyeli.  Nthawi ndi nthawi, Mulungu anawachitira chifundo anthu ake, koma anaumitsa makosi awo ndi kulimbitsa mitima yawo.  Chifukwa chake, Mulungu anapereka ufumu wawo mu manja a mfumu ya Babeloni, Nebukadinezeri.  Komweko, nthawi yotchedwa “nthawi ya amitundu” inayambitsidwa (Danieli 2:36-45, Luka 21:24, Aroma 11:25).  Kufikira mapeto a Chipangano Chakale, Israyeli sanakhalenso ndi ufumu wakumwamba.
MAUFUMU AWIRIWO AN APEREKEDWA

Mu malo ambiri mu Chipangano Chakale, tingaone mauneneri amene anapangidwa pa nthawi zosiyana zimene zinakhudza kubwera kwa Mesiya.  Mesiyayo, nthawi zambiri anatchedwa “Woyera wa Israyeli”, anali munthu amene akadabwera kuti alanditse Ayuda kuchokera kwa adani awo ndipo akadawapatsa iwo ufumu wakumwamba NDIPONSO wa Mulungu.  Mesiya akadakhala Mfumu ya dziko lonse lapansi ndipo akadapanga Israyeli kukhalanso dziko lapamwamba.  Muli osachepera mavesi 500 mu Chipangano Chakale amene amakhudza kubwera kwa Mesiya.  Momveka, sindifuna kulemba mavesi onsewo kunoko, koma ndikufuka kupereka ena a mavesiwo kuti ungawerenga pa wekha.  Ungawerenge Numeri 24:17, Deuteronomo 30:1-10, 1 Samueli 2:10, 2 Samueli 7:16, Masalmo 2, 108:13, 110:2, 130:7-8, 131:11-18, Yesaya 2:1-5, 9:6-7, 11:10-12, 43:1-7, Danieli 9:24-27, Yoweli 2:26-27, Amosi 9:11-15, Mika 5:8-9, Zefaniya 3:14-20, Zekariya 8:21-23, 14:16-21, ndi Malaki 4:2-6.  
Tsopano tafikira nthawi ya Yesu Kristu Ambuye wathu.  Pamene Yesu anabadwa, chinali chomveka choti chinali chinthu chapadera za khandalo.  Pamene Mariya anauzidwa za ndondomeko ya Mulungu m’moyo mwake, mngelo anamwauza, “Ndipo taona, udzakhala ndi pakati, nudzabala mwana wamwamuna, nudzamucha dzina lace Yesu.  Iye adzakhala wamkuru nadzachedwa Mwana wa Wamkurukuru: ndipo Ambuye Mulungu adzampatsa Iye mpando wacifumu wa Davide atate wace: ndipo Iye adzachita ufumu pa banja la Yakobo ku nthawi zonse; ndipo ufumu wace sudzatha.” (Luka 1:31-33)  Ngakhale Yesu asanabadwe, chinali chomveka kwambiri choti tsiku lina, adzakhala ndi ufumu wapadziko ndi wathupi.  Yesu atabadwa, anzeru a kum’mawa anafika ku Yerusalemu nati, “Ali kuti amene anabadwa Mfumu ya Ayuda? chifukwa tinaona nyenyezi yace kum’mawa, ndipo tinadzera kudzamlambira Iye.” (Mateyu 2:2)  Dziko la Israyeli amayembekezeratu Mesiya kubweranso ndi kubwezeretsa ufumu wawo.  Ichichi ndi chomveka kwambiri kuchokera ku Mateyu 2:6, Luka 1:67-75, 2:25, ndi 2:38.  Chimene Ayuda sanachimvetsetse ndi choti Yesu sanafune kukhazikitsa ufumu wapadziko wokha basi, komanso ufumu wauzimu, wa Mulungu!  Yesu, Mesiya kapena Kristu, anabwera kuti apereke maufumu awiriwo!

Tsopano, timadziwa kuti pali nthawi yaitali pakati pa kubwera koyamba ndi kachiwiri kwa Yesu Kristu (zaka 2000).  Timadziwa za mpata wa nthawiyo chifukwa tikupenyerera m’mbuyo mu mbiri.  Chofunikira chimene chikhumbukiridwe ndi choti kunali kothekha kuti kubwera koyamba ndi kachiwiri kwa Kristu kukadachitika pamodzi!  Pamene Yesu anabwera zaka 2000 zapitazo, ndi choonadi anabwera kuti atifere pa mtanda chifukwa cha machimo athu.  Chimenecho chinaneneredwa mu Chipangano Chakale, choncho, chinayenera kuchitika.  Komabe, ngati anthu a Israyeli akadalandira Yesu Kristu ngati Mesiya, ndi kuti Yesu akadauka kwa akufa kenaka nthawi ya masautso akadayambika.  Wokana Kristu akadatenga mphamvu ya pa dziko lonse lapansi, monga m’mene malembo ananenerera mu buku la Danieli.  Zaka zochepa zitapita, Ambuye Yesu Kristu akadabweranso ku dziko lapansi ngati Mfumu ya mafumu ndi Mbuye wa Ambuye.  Zaka chikwizo zikadayambika pafupi ndi 36-40 AD.  Mbiri ikadakhala yosiyana kwambiri ngati Ayuda akadalandira Mesiya wawo.

MAUFUMU AWIRIWO ANAKANIZIKA

Kumbukira, mu munda wa Edene, Adamu woyamba anataya maufumu awiriwo.  Adamu wotsiriza, Yesu Kristu (1 Akorinto 15:45) anabwera kuperekanso maufumu awiriwo kwa anthu.  Yesu Kristu ndicho chilungamo cha Mulungu chifukwa Yesu sanachimwe konse.  Mu nthawi yomweyo, ndiye Mfumu ya mafumu ndipo ndiye munthu weni weni amene adzakhala pa mpando wachifumu wapadziko mu Yerusalemu tsiku lina kuti alamulire zonse ngati Mfumu ya dziko lonse lapansi.  Pamene Yesu anayamba utumiki wake pa dziko lapansi, analengeza kuti ufumu wakumwamba ndiponso wa Mulungu uli pafupi.  Maufumu awiriwo akadalandiridwa ngati Ayuda analandira Yesu Kristu ngati Mwana wa Mulungu.

Tadziwa kale kuti dziko la Israyeli anakaniza Ambuye Yesu Kristu ngati Mpulumutsi wa dziko lonse lapansi (Yohane 4:42).  Vuto la Ayuda aja linali loti anangoyembekezera kuti Ambuye akhazikitse ufumu wapadziko.  Sanali okonzeka kulandira chilungamo chimene chinaperekeza ufumu wapadzikowo.  Ayuda sanazindikire kuti ufumu wa Mulungu unali wopezeka MWA munthu, Ambuye Yesu Kristu.  Chifukwa anthu amenewo sanafune Iye, ndi kuti sanakhoze kukhala ndi ufumu wa Mulungu.  Chifukwa anakaniza ufumu wa Mulungu, sanakhoze kukhala ndi ufumu wakumwambanso.  Anakaniza Mfumu yawo, choncho chinali chomveka choti sanakhoze kukhala ndi ufumunso.  Ngati Mulungu Wamphamvuyonse alamulira ufumu wapadziko, ndi kuti anthu a ufumuwo ayenera kukhala ndi chilungamo chimene chingapezeke mu ufumu wa Mulungu wokha basi.  Yesu anati, “…muthange mwafuna Ufumu wa Mulungu ndi chilungamo chace…” (Mateyu 6:33).  Mulungu anafuna anthu ake kulandira chilungamo chake choti ufumu wa Mulungu ungakhale wotheka.    Njira yokhayo yakulandirira chilungamo chofunikiracho inali yoti alandire Yesu Kristu ngati Mesiya.

Pamene Yesu anapita ku mtanda, Ayuda anasonyeza momveka kuti sanali okonzeka kulandira ufumu woperekedwa ndi Yesu Kristu.  Mu Yohane 19:14-15, Yesu anaonetsedwa pamaso pa gulu la Ayuda okwiya, ndipo Pilato anati, “Taonani, Mfumu yanu!”  Gulu lokwiyalo linayankha, “Cotsani, cotsani, mpacikeni Iye!”  Kenaka Pilato anafunsa, “Ndipacike Mfumu yanu kodi?”  Anayankhanso Ayuda aja, “Tiribe Mfumu koma Kaisara.”  Mavesi ochepa opitawo, Baibulo limatiuza zimene Pilato analemba pa mtanda.  Mau amenewo anali, “YESU MNAZARAYO, MFUMU YA AYUDA.”  Ansembe akuru ananenanso maganizo awo pakukuwa, “Musalembe, Mfumu ya Ayuda; koma kuti Iyeyu anati, Ndiri Mfumu ya Ayuda.” (Yohane 19:21)  Pamene  Israyeli anakaniza Mesiya wawo, anakaniza maufumu awiri chifukwa awiriwo anali otheka mwa Ambuye Yesu Kristu.

Kristu atauka, Mulungu anaonetsanso chifundo chachikuru chake pakupereka kwa Ayuda mwayi wachiwiri kuti alandire maufumu awiriwo.  Mu Machitidwe 1-7, Mulungu amagwira ntchito ndi dziko la Israyeli okha basi.  Panalibe munthu mmodzi wotumidwa kwa amitundu mpaka Machitidwe 8.  Kumbukira kuti atumwi anauzidwa kuti asalalikire munthu ali yense koma Ayuda (Mateyu 10:5-7).  Atumwi aja analalikira zaka zitatu zoti ufumu wakumwamba ulipo.  Potero mu Machitidwe 1:6, atumwi anafunsa Yesu Kristu, “Ambuye, kodi nthawi yino mubwezera ufumu kwa Israyeli?”  Ayuda ochepa amene analandira Kristu ngati Mesiya anayembekezera kwambiri kuti akadakhazikitsa ufumu wakumwamba (ufumu wawo) ndipo akadakhala Mfumu ya dziko lonse lapansi.  Sanazindikire kuti ukadakhala mphata wa nthawi zofirika zaka 2000 pakati pa kubwera koyamba ndi kachiwiri kwa Kristu.  Kufikira Machitidwe 7, kunali kotheka kuti Yesu akadabweranso popanda mphata wautali pakati pawo.

Petro mu Machitidwe 2 analalikira Ayuda OKHA (Mach 2:5, 14, 22, 36).  Kulalikira kwake kunawatsimikizira iwo kuti anapha Mesiya wawo.  Anakhulupirira kulalikira kwa Petro, kuti analapa ndi kubatizika.  Mu Machitidwe 3, Petro analalikiranso Ayuda OKHA (Mach 3:12).  Kulalikira kwake kunawaonetseranso iwo kuti anapachika Mesiya wawo.  Zindikira mwanzeru zimene Petro anati mu Machitidwe 3:19-21.  Petro anawafotokozera anthu aja kuti ayenera kulapa kuti machiwo awo angafafanizidwe pamene Yesu abweranso!  Baibulo limati komweko, “Cifukwa cace lapani, bwererani kuti afafanizidwe macimo anu, kotero kuti zidze nyengo zakutsitsimutsa zocokera ku nkhope ya Ambuye; ndipo atume amene anaikidwa kwa inu, Kristu Yesu; amene thambo la kumwamba liyenera kumlandira kufikira nthawi zakukonzanso zinthu zonse, zimene Mulungu analankhula za izo m’kamwa mwa aneneri ace oyera ciyambire.”  Petro sanazindikire kuti pamene munthu walandira Yesu Kristu kukhala Mpulumutsi wake, machimo ake onse afafanizidwa mu nthawi yomweyo.  Panalibe mmodzi kudziwa choncho mpaka zimenezi zinabvumbulitsidwira mtumwi Paulo Machitidwe 9 atafikira (taona Agalatiya 1:12).  Petro anayembekezera kwambiri kuti Yesu akadabweranso ku dziko lapansi loti abwezere ufumu kwa Israyeli!

Mu Machitidwe 7, Stefano anapereka ulaliki kwa Ayuda.  Pakufikira mapeto a ulaliki wake, anthu amenewo anatsutsidwa kwambiri m’mtima.  Ayuda anasankha kupha Stefano m’malo mwa kubvomereza zolakwa zawo.  Chisankho chawo chinasintha mbiri yonse.  Zindikira kuti mu Machitidwe 7:55, Yesu alikuimirira pa dzanja lamanja la Mulungu.  Samala pano, Baibulo silikunena kuti akukhala koma akuimirira.  Kumbukira, Baibulo limati Yesu atapereka “nsembe imodzi cifukwa ca macimo, anakhala pa dzanja lamanja la Mulungu chikhalire.” (Ahebri 10:12)  Baibulo ndi lomveka kwabasi kuti Yesu Kristu akukhala pa dzanja lamanja la Mulungu.  Komabe, chifukwa Yesu anaimirira pa mapeto a ulaliki wa Stefano, chimasonyeza kuti Ambuye anali wokonzeka kuchoka m’mwamba ndi kubweranso nthawi yachiwiri!  Zindikira zimene Baibulo limati mu Yakobo 5:8-9.  Limati, “Lezani mtima inunso, limbitsani mitima yanu; pakuti kudza kwace kwa Ambuye kuyandikira…Taonani, woweruza aima pakhomo.”  Ngati Ayuda akadalapa pamene Stefano anawalalikira ndi kulandira Yesu ngati Mesiya, ndipo Ambuye akadakwatura anthu opulumutsidwa ndi ochepa opezeka mu thupi la Kristu, wokana Kristu akadanyamuka, zaka zisani ndi ziwiri za masautso zikadachitika, kenaka Kristu akadabweranso ku dziko lapansi kuti akhazikitse ufumu wakwamba ndi wa Mulungu.  Chifukwa Ayuda anakaniza kulalikira kwa Stefano, Yesu anakhalanso ndipo adzakhala mpaka nthawi yokwana ya Mkwaturo.  

UFUMU WA MULUNGU ULIPO
Chifukwa Ayuda anakaniza kuunika koperekedwa ndi Mulungu, Mulungu anataya Israyeli kuti atumikire amitundu.  Koma ndiyenera kunena ichi choti pamene Mulungu anataya Israyeli, sanawataye iwo kwathunthu, koma moyembekezerera.  Tsiku lina, Mulungu adzabweretsanso anthu ake (Israyeli) (Aroma 11:25, Yesaya 11:11).  Koma kuchokera ku Machitidwe 8, Mulungu analikupereka choonadi chake makamaka kwa amitundu.  Inde, Ayuda akhozabe kupulumutsidwe…tiyenera kuwalalikiranso iwo tsopano, koma Mulungu akugwira ntchito ndi amitundu poyambirira pa nthawi yino.  Ufumu wakumwamba sudzapezekanso pa dziko lapansi kufikira nthawi imene Yesu adzabweranso ngati Mfumu ya mafumu ndi Mbuye wa ambuye mu zaka chikwizo.  Lonjezo la Mulungu lokhudza ufumu wakumwamba linaperekedwa kwa Ayuda.  Chifukwa tsopano Mulungu sakugwira ntchito poyambirira ndi Israyeli, ufumu wakumwamba suli wotheka.  Ngakhale Mulungu anadikiritsa kukhazitsa kwa ufumu wakumwamba, ufumu wa Mulungu unalikupezeka kuchokera ku chiyambi cha buku la Machitidwe. 

Yesu anati mu Yohane 3:3, “Indetu, indetu, ndinena ndi iwe, Ngati munthu sabadwa mwatsopano, sakhoza kuona Ufumu wa Mulungu.”  Timadziwa kuti ngati munthu afuna kubadwa mwatsopano ayenera kulandira moyo watsopano.  Kuti apange choncho, ayenera kungolandira Yesu Kristu kukhala Mpulumutsi wawo, chifukwa Yesu ali moyo (Yohane 4:16).  Munthu akaika chikhulupiriro mwa Kristu kuti apulumutsidwe, mu nthawi yomweyo alandira Mzimu Woyera (Agalatiya 3:14).  Tsopano taona zimene Yesu anati mu Yohane 3:6.  Anati, “Cobadwa m’thupi cikhala thupi, ndipo cobadwa mwa Mzimu, cikhala mzimu.”  Kukhala wobadwa mwatsopano kutanthauza kuti Mzimu wa Mulungu walowa mu thupi lako ndipo waphatikiza mzimu wako ndi Ambuye Yesu, m’menemo waphatikizidwa ndi moyo wosatha.  Tsopano ndi chofunikira choti ukumbukire kuti ufumu wa Mulungu uli wopezeka mwa Mzimu Woyera.  Kumbukira kuti Baibulo limati mu Aroma 14:17, “Pakuti ufumu wa Mulungu sukhala chakudya ndi chakumwa, koma chilungamo, ndi mtendere, ndi chimwemwe mwa Mzimu Woyera.”  Pamene unalandira Mzimu Woyera mu thupi lako, unalandiranso ufumu wa Mulungu (Luka 17:20-21)  Paulo anakamba za ufumu wauzimu uwu mu Akolose 1:13, pakuti, “Amene anatilanditsa ife ku ulamuliro wa mdima, natisunthitsa kutilowetsa m’ufumu wa Mwana wa cikondi cace.”  
Munthu akalandira Yesu Kristu kukhala Mpulumutsi wake, akulandira chinthu chimene Adamu anataya mu munda wa Edene.  Kumbukira, Adamu anataya chilungamo changwiro chopezeka mu ufumu wa Mulungu.  Anatayanso chifanizo cha Mulungu pamene anachimwa.  Tsopano, ona zimene Baibulo limati mu 2 Akorinto 4:4.  Ndimeyo imati Kristu ndiye chithunzithunzi cha Mulungu.  Munthu akalandira Kristu, akulandiranso chifanizo chotayika ndi Adamu!  Choncho, utapulumutsidwa Mulungu anakupatsanso iwe chilungamo chotayika ndi Adamu.  M’menemu, unalandiranso ufumu wa Mulungu.  Mulungu analikuchita chimenechi kuchokera ku nthawi imene atumwi analandira Mzimu Woyera mu Machitidwe 2.  Kufikira nthawi ya Mkwaturo, Yesu adzapitiliza kulandira anthu mu ufumu wa Mulungu akabadwa mwatsopano (Luka 19:12).  Yesu atatenga opulumutsidwa onse m’mwamba, zaka zochepa zikapita, maufumu awiriwo adzapezekanso pa dziko lapansi.  

MAUFUMU AWIRIWO ADZAPEZEKA

Posachedwa, Yesu adzatenga opulumutsidwa onse kumwamba.  Kenaka, padzakhala zaka zisanu ndi ziwiri za masautso pa dziko lapansi.  Pamapeto pa zaka zisanu ndi ziwirizo, Ambuye adzabweranso kuchokera kumwamba.  Tidzamtsatira Iye mu nthawi imeneyo pa akavalo oyera.  Tidzafikira mu chigwa cha Megido kumene nkhondo ya Harmagedo idzachitika.  Yesu Kristu adzaponda pa mitu ya adani ake (Chibvumbulutso 19:11-16, 16:16, 14:20).  Pa nthawi imeneyo, Baibulo limati mu Chibvumbulutso 11:15, “Ndipo mngelo wacisanu ndi ciwiri anaomba, ndipo panakhala mau akulu m’Mwamba, ndi kunena, Ufumu wa dziko lapansi wayamba kukhala wa Ambuye wathu, ndi wa Kristu wace: ndipo adzacita ufumu kufikira nthawi za nthawi.”  

Mdierekezi analikulamulira maufumu a dziko lapansi kuchokera ku kugwa kwa Adamu.  Koma Yesu akabweranso, mdierekezi adzagonjetsedwa ndipo Yesu adzamtengera maufumu a dziko lapansi.  Yesu adzakhala pa mpando wachifumu wa atate wake, Davide, ndipo adzalamulira dziko lapansi kuchokera ku Yerusalemu.  Kawirinso, dziko lonse lapansi lidzalamuliridwa ndi munthu mmodzi akuchita chifuniro cha Mulungu, choncho ufumu wakumwamba udzapezeka.  Mu nthawi yomweyo, ufumu wa Mulungu udzapezekanso chifukwa Yesu ndiye wolungamu kwathunthu.  Werenga mosalamira mavesi awa olembedwa m’buku la Yeremiya ndipo ndakopetsedwa kuti uona maufumu awiri otchulidwa m’menemo.  Baibulo limati mu Yeremiya 23:5-6, “Taonani, masiku alinkudza, ati Yehova, ndidzamuukitsira Davide Mphukira wolungama, ndipo Iye adzakhala Mfumu, adzacita mwanzeru, nadzacita ciweruzo ndi cilungamo m’dziko lino.  Masiku ace Yuda adzapulumutsidwa, ndipo Israyeli adzakhala mokhazikika, dzina lace adzachedwa nalo, ndilo Yehova ndiye cilungamo cathu.”
Chifukwa maufumu awiriwo adzapezeka mu nthawi ya zaka chikwizo, ungapeze malo ena mu mauthenga (Mateyu-Yohane) kumene mau a “ufumu wakumwamba” ndi “ufumu wa Mulungu” amagwilitsidwa ntchito osinkhasinkha.  Mwachitsanzo, mu Mateyu 8:11, Yesu anati, “Ndipo ndinena ndi inu, kukti ambiri a kum’mawa ndi a kumadzulo adzafika, nadzakhala pamodzi ndi Abrahamu, ndi Isake, ndi Yakobo, mu Ufumu wa Kumwamba.”  Ndipo mu buku la Luka 13:29, Yesu anati, “Ndipo anthu adzacokera kum’mawa, ndi kumadzulo, ndi kumpoto, ndi kumwela, nadzakhala pansi mu Ufumu wa Mulungu.”  Mavesi awiriwo ndi oona kwambiri, chifukwa Yesu amadziwa kuti maufumu awiriwo adzapezeka pa nthawi imodzi.  Ufumu wakumwamba ukakhazikikanso, ufumu wa Mulungu udzauperekeza.  Choncho, muli malo ena mu Baibulo kumene mphata wa nthawi wodziwika ngati “zaka chikwizo” ungachedwe “ufumu wakumwamba” kapena “ufumu wa Mulungu”.  

Ambuye akabweranso, paradaiso adzakhazikitsidwanso pa dziko lapansi.  Maufumu awiriwo adzapezeka ndipo Yesu Kristu adzalamulira ngati Mfumu kufikira zaka 1000 pa dziko lapansi.  Zaka chikwizo zikadzatha, m’mwamba ndi dziko lapansi zidzathawa (Chibvumbulutso 20:11).  Yesu Kristu adzakhalabe Mfumu ya mafumu ndipo Mulungu adzalamulirabe mwauzimu mu mitima ya anthu obadwa mwatsopano.  Maufumu awiriwo adzapezekabe.  Padzakhala nthawi imene Ambuye adzaweruza osapulumutsidwa onse, ndipo adzalenga m’mwamba ndi dziko zatsopano (Chibvumbulutso 20:12-21:2).  Mulungu adzapitirira kulamulira mu njira yathupi ndi yamzimu.  Ufumu wakumwamba sudzazunzikanso ndipo ufumu wa Mulungu sudzachokanso chifukwa uchimo udzatha.  Kufikira kwa muyaya, tidzakondwerera pamaso pa Mulungu monga m’mene Ambuye analongosolira pachiyambi mu munda wa Edene.  

